
Abstrakt

Edukimi, Kërkimi dhe Zhvillimi (R&D), si dhe Teknologjia e Informacionit dhe Komunikimit (ICT) konsiderohen si faktorë kyç në përparimin ekonomik në epokën moderne. Ky hulumtim fokusohet në transformimin ekonomik duke studiuar përqindjen e të punësuarve dhe ndryshimin e tyre në tre sektorët ekonomikë: bujqësi, industri dhe sektorin e shërbimeve. Studimi përfshin një grup të larmishëm vendesh, gjithsej 30 vende, të cilat janë të ndara në tre grupe, secili me nga 10 vende që ndajnë një klasifikim të përbashkët. Grupi i parë përfshin vendet me PBB më të lartë, grupi i dytë përbëhet nga vendet me PBB më të lartë për kokë banori, dhe grupi i tretë përfshin 10 vendet e Ballkanit. Analiza është bërë për një periudhë prej gati 3 dekadash.
Rezultatet tregojnë se edukimi ka një ndikim negativ në numrin e të punësuarve në sektorin e bujqësisë dhe të industrisë, ndërsa ka një ndikim pozitiv në numrin e të punësuarve në sektorin e shërbimeve. Kërkimi dhe Zhvillimi ka një ndikim negativ në numrin e të punësuarve në industri, ndërsa ka një ndikim pozitiv në numrin e të punësuarve në bujqësi dhe sektorin e shërbimeve. Sipas rezultateve, ICT ka një ndikim negativ në numrin e të punësuarve në sektorin e bujqësisë, ndërsa ka një ndikim pozitiv në numrin e të punësuarve në sektorin e shërbimeve.
Modeli i përdorur për analizën e të dhënave, Modeli i Ekuacionit Strukturor (Structural Equation Model), përshtatet mirë dhe rezultatet e analizës tregojnë një lidhje midis pjesës teorike dhe analizës së të dhënave.

